


2018 онд “Бадрах Энержи” ХХК Дорноговь 
аймгийн Улаанбадрах сум, Зүүнбаян багийн Засаг 
дарга нартай байгуулсан  Хамтын ажиллагааны 
гэрээний дагуу компани Дорноговь аймгийн 
Сайншанд сумын Зүүнбаян багийн уурын 
халаалтын станцын эвдрээд байсан зуухыг 2024 
оны 4 дүгээр сард БНХАУ-аас худалдан авч, 
тээвэрлэлтийг хийж гүйцэтгэлээ. 

Өнгөрөгч 2023 оны өвөл Сайншанд сумын 
Зүүнбаян багийн уурын халаалтын станцад 
гэмтэл гарсан юм. Зүүнбаян багт  нийт 1800 
гаруй иргэн амьдардагийн 80 гаруй хувь нь 
нийтийн халаалттай орон сууцанд амьдардаг. Мөн 
багийн  эрүүл мэндийн төв, ерөнхий боловсролын 
сургууль, цэцэрлэг нийтийн халаалтад холбогдсон 
байдаг. Уг сум нь уурын халаалтын станцаа 2013 
онд шинэчилснээс хойш бүтэн засвар үйлчилгээ 
хийгээгүй өдийг хүрээд байсан ба бүрэн шинэчлэх 
ажлыг 2024 онд багтаан дуусгах юм.

Иймд Дорноговь аймгийн Засаг дарга 
болон холбогдох албаныхантай зөвлөлдсөний 
дагуу “Бадрах Энержи” ХХК уурын зуухны 
худалдан авалтыг яаралтай хийж, тээвэрлэлтийг 

гүйцэтгэхээр болсон юм.  Тус аймгийн “Чандмань 
Илч” компани зуухны  угсралтын ажлыг  хариуцаж 
ажиллахаар болсон байна. 

“Бадрах Энержи” ХХК болон аймгийн 
удирдлага, орон нутгийн иргэдтэй уялдаа 
холбоотой ажиллаж нэн тулгамдсан асуудлыг 
оновчтой шийдвэрлэх мөн бүс нутгийн хөгжлийн 
зорилтод нийцүүлэн ажиллаж буйн нэг жишээ нь 
уг төсөл юм.  

*2018 онд “Бадрах Энержи” ХХК Дорноговь 
аймгийн Улаанбадрах сум, Зүүнбаян багтай 
Хамтын ажиллагааны гэрээ байгуулсан. Тус 
гэрээгээр  компани  орон нутгийн нийгмийн 
хөгжилд, тэр дундаа хүний эрүүл мэнд, малын 
эрүүл мэнд, боловсрол, соёл, спорт, усны хүртээмж, 
эрчим хүчний хангамж, эдийн засаг болон дэд 
бүтцийн хөгжил зэрэг чиглэлүүдээр  хувь нэмрээ 
оруулах үүрэг хүлээсэн юм. Гэрээг 2021,  2023 
онуудад тус тус шинэчилсэн. Гэрээ ёсоор  “Бадрах 
Энержи” компани Зөөвч-Овоо төслийн үндсэн 
олборлолтын шат эхлэх хүртэл жил бүр 1 тэрбум 
төгрөгийн хөрөнгө оруулалтыг орон нутагт хийнэ.

“БАДРАХ ЭНЕРЖИ” ХХК ДОРНОГОВЬ АЙМГИЙН 
САЙНШАНД СУМЫН ЗҮҮНБАЯН БАГИЙН 
ХАЛААЛТЫН АСУУДЛЫГ ШИЙДВЭРЛЭЛЭЭ



Зураг 1-2: Дорноговь аймгийн Сайншанд сумын Зүүнбаян багийн уурын халаалтын зуухын засвар хийхийн 
өмнөх байдал

Зураг 3: Дорноговь аймгийн Сайншанд сумын Зүүнбаян багийн уурын халаалтын зуухад шинээр 
байрлуулах зуухыг тээвэрлэн ирж байгаа



Монгол улсын хүүхдийн эрхийн тухай хууль болон хүүхдийн эрхийн тухай 
конвенцод хүүхэд бүр эрүүл аюулгүй орчин нөхцөлд сурч боловсрох, тэгш 
хүртээмжтэй боломжоор хангагдах эрхтэй гэж заасан байдаг. Дээр дурдсан эрх, 
боломж нь алслагдсан аймаг, сумдад төдийлөн хангалтгүй байдаг бөгөөд энэ 
удаа Барловорлд Монголиа компанийн Нийгмийн Хөрөнгө Оруулалтын хороо нь 
Гүүд Нейборс олон улсын байгууллагатай хамтран Баянхонгор аймгийн ерөнхий 
боловсролын “Эрдэм” дунд сургуулийн эмчийн өрөөг стандартын дагуу тохижуулж 
хүлээлгэн өглөө. Баянхонгор аймгийн “Эрдэм” сургууль нь 2009 онд ашиглалтад 
орсон ба 2023-2024 оны хичээлийн жилд 1-12 дугаар ангийн 1,276 сурагч суралцаж 
байна. 

Эмнэлгийн өрөө хүлээлгэн өгөх нээлтийн арга хэмжээнд Баянхонгор аймгийн 
Засаг Даргын Тамгын Газрын Нийгмийн бодлогын хэлтэс болон тус сургуулийн 
удирдлага, багш, эцэг эхийн төлөөлөл бүхий 600 гаруй хүн оролцов. Түүнчлэн 

БАЯНХОНГОР АЙМГИЙН ЕРӨНХИЙ 
БОЛОВСРОЛЫН “ЭРДЭМ” ДУНД 
СУРГУУЛИЙН ЭМЧИЙН ӨРӨӨГ 
СТАНДАРТЫН ДАГУУ ТОХИЖУУЛЖ 
ХҮЛЭЭЛГЭН ӨГЛӨӨ.



төслийн хүрээнд сургуулийн сурагч болон 
тэдний эцэг эх, асран хамгаалагчдын 
хүүхдийн эрх, эрүүл мэндийн боловсролын 
ойлголт мэдлэгийг нэмэгдүүлэх “GOOD 
DAY” өдөрлөгийг зохион байгууллаа. 
Өдөрлөгийн хүрээнд Нийгмийн 
Хөрөнгө Оруулалтын Хорооны тэргүүн 
Н.Удаанжаргал нь 12-р ангийн хүүхдүүдэд 
мэргэжил сонголтын талаар туршлага 
хуваалцан санал бодлоо солилцсон юм.

Тус сургуулийн сурагчдын 45% нь 
малчин өрхийн хүүхдүүд бөгөөд гэрээсээ 
хол, сургуулийн дотуур байранд бие даан 
амьдардгаараа онцлог юм. Сурагчдад 
эрүүл мэндийн тусламж үйлчилгээ 
үзүүлэх, эрүүл ахуйн дадал хэвшил 
олгоход сургуулийн эмчийн өрөөний 
үйлчилгээ маш чухал ач холбогдолтой 
гэдгийг сургалтын менежер онцоллоо. 

Энэхүү тохижуулсан өрөө нь аймгийн 
бусад сургуулиудад жишиг өрөө боллоо 
хэмээн аймгийн боловсролын газрын 
мэргэжилтэн талархлаа илэрхийлэв. 
Тус үйл ажиллагааг хамтран амжилттай 
зохион байгуулсан Good Neighbors Mon-
golia болон Баянхонгор аймгийн ерөнхий 
боловсролын “Эрдэм” дунд сургуулийн 
хамт олондоо  талархал илэрхийлье.

Тус тохижилтын ажил нь Эрдэм 
сургуулийн суралцагч, багш, ажилчдад 
эмнэлгийн болон нийгмийн эрүүл 
мэндийн анхан шатны тусламж үйлчилгээ 
үзүүлэх эрүүл, аюулгүй орчин бүрдүүлэх, 
сурагчдад эрүүл ахуйн зөв дадал, зан 
үйл төлөвшүүлэх сургалт, сурталчилгаа 
зохион байгуулахад дэмжлэг үзүүлэх ач 
холбогдолтой.

Энэхүү тохижилт гүйцэтгэлийн ажил 
нь 2024 оны 1-р сарын 8аас 4-р сарын 12 
ны хооронд хийгдсэн ба нийт 37,523,897 
төгрөгийн хөрөнгө оруулалт хийсэн байна. 



Ж.Питер Морроугийн нэрэмжит банкны 
салбарын 11 дэх олимпиад тавдугаар сарын 3-ны 
баасан гарагт банк, санхүүгийн чиглэлээр 
суралцаж буй их, дээд сургуулийн бага, ахлах 
курсын оюутнуудын дунд зохион байгуулагдлаа. 
Тэмцээнд төрийн болон хувийн хэвшлийн долоон 
их, дээд сургуулийн 60 гаруй оюутан 
ганцаарчилсан болон багийн төрлөөр өрсөлдөв.

Оролцогчдын тоо, чансаа жил бүр нэмэгдэж, энэ 
жил шагналын сан ч хүлээлт, идэвхтэй 
оролцоонд нийцүүлэн нэмэгдсээр байна.

Энэ жил банкны удирдлага, зээлийн эрсдэлийн 
шинжилгээ, мэдээллийн дүн шинжилгээ, нягтлан 
бодох бүртгэлийн цогц бодлого, эрсдэлийн 
удирдлага, банкны эрх зүй зэрэг сэдвүүдийг 
хөндсөн.

Ганцаарчилсан төрөлд М. Номин-Эрдэнэ, 
СЭЗДС-ийн Хокус Покус багийн төрөлд тэргүүн 
байр эзэллээ.

Ж. Питер Морроугийн нэрэмжит 2024 оны 
банкны олимпиадад Санхүү, эдийн 
засгийн их сургуулийн оюутнууд түрүүлэв.

Хоёрдугаар байрт СЭЗДС-ийн Даймонд багийн 
Н. Мөнхмандах, гуравдугаар байрт МУИС-ийн 
“Asetify” багийн Г. Оюунбилэг нар шалгарчээ.

СЭЗДС-ийн 3-р дамжааны оюутан 
Н. Мөнхмандах хувиараа хамгийн өндөр оноо 
авч Шилдэг оюутны шагналыг гардан авлаа. 
Эхний таван байрт шалгарсан оролцогчид 
батламж, мөнгөн шагнал, ХААН банкинд 
ажиллах урилга гардууллаа. Багийн төрөлд 
СУИС-ийн Даймонд баг тэргүүн байр эзэлж, 
гурван сая төгрөгийн шагнал, өргөмжлөл, 
цомын эзэд боллоо. Хоёрдугаар байрт МУИС-
ийн “Asetify” баг шалгарч, 2 сая төгрөг, 
өргөмжлөл, цомын эзэд боллоо. Санхүү, эдийн 
засгийн их сургуулийн багууд хувь хүний болон 
багийн нийт дүнгээр тэргүүлдэг.

Олимпиадыг зохион байгуулах комисст 
олимпиадын их шөвөгт шалгарсан оролцогчид, 
одоо ХААН Банкны Төв оффист ажилладаг, 
шүүгчдийн бүрэлдэхүүнд ХААН Банкны 
удирдлагын хорооны захирлууд, хэлтсийн дарга 
нар багтсан.



ХААН Банк сан Тогтвортой хөгжлийн 4-р 
зорилго болох “Чанартай боловсролыг дэмжих” 
чиглэлийн хүрээнд тус хөтөлбөрийг 2007 оноос 
хэрэгжүүлж эхэлсэн билээ. 18 дахь жилдээ 
хэрэгжиж буй уг тэтгэлэг хоёр төрлөөр явагдан 
нийт 100 оюутанд сургалтын төлбөрийн тэтгэлэг 
олгов. Тэтгэлэгт хөтөлбөр 2 төрөлд зохион 
байгуулагдсан. 

“ХААН Банкны нэрэмжит шинэ оюутны 
тэтгэлэгт хөтөлбөр 2024-2025”-д Монгол Улсын 
21 аймаг, Замын-Үүд, Зүүнхараа сум болон 
Улаанбаатар хотын Багануур дүүргийн ерөнхий 
боловсролын сургуулийн төгсөх ангийн сурагчид 
оролцон 60 төгсөгчид тэтгэлэг олгосон бол 
“ХААН Банкны нэрэмжит оюутны дахин тэтгэлэгт 
хөтөлбөр 2024-2025”-д ХААН Банк сангаас өмнө 
жилүүдэд тэтгэлэг хүртсэн 2 ба түүнээс дээш 
дамжааны оюутнууд оролцон нийт 40 оюутанд 
тэтгэлэг олгов. 

ХААН Банкны нэрэмжит шинэ оюутны 
тэтгэлэгт хөтөлбөрт өнөөг хүртэл нийт 2260 
гаруй оюутан хамрагдаж, 2.3 тэрбум төгрөгийн 
тэтгэлгийн эзэн болсноор зорилгоо нэг алхам 
урагшлуулж чадсан нь бахархалтай.

ХААН БАНКНЫ ОЮУТНЫ ТЭТГЭЛЭГТ ХӨТӨЛБӨР 
2024-2025



Лоринэт Сан нь Монгол Улсад туслалцаа дэмжлэг шаардлагатай байгаа хүүхэд залуус, айл өрхүүдийн 
амьдралд тогтвортой, эерэг өөрчлөлтийг бий болгох үндсэн зорилготой.
Энэхүү эрхэм зорилгын хүрээнд бид дараах хоёр чиглэлд дэмжлэг үзүүлж ажилладаг. Үүнд:

Бага насны хүүхдийн асаргаа халамж, боловсрол 
– Бага насны хүүхдүүдэд асран халамжлуулах,
насандаа тохирсон эрт үеийн боловсрол эзэмших 
боломжийг бий болгох.

Залуучуудын хөдөлмөр эрхлэлт – Залуучуудад 
тогтвортой хөдөлмөр эрхлэх, орлого болон 
амьдралын чанараа сайжруулах боломжийг бий 
болгох.

Лоринэт Сан нь Монгол Улсад нийгмийн асуудлуудыг 
шийдвэрлэх шинэлэг арга аргачлал нэвтрүүлж буй 
төсөл хөтөлбөрүүдийг сонгон шалгаруулж, тэдгээрийг 
хэрэгжүүлдэг байгууллагуудад санхүүгийн болон 
санхүүгийн бус дэмжлэг үзүүлэх замаар нийгмийн үр 
нөлөө бий болгодог.

Бид бүтээж буй нийгмийн үр нөлөөний цар хүрээгээ 
тэлэх зорилгоор бусад ижил төстэй сан, хувь 
хүн, хувийн хэвшлийн байгууллагуудтай хамтран, 
Монгол Улс руу болон дотооддоо нийгмийн хөрөнгө 
оруулалтыг татан төвлөрүүлэхээр зорин ажилладаг.

ЛОРИНЭТ САН БОЛОН УАНСКАЙ НАР МОНГОЛ ЭЦЭГ 
ЭХ, АСРАН ХАМГААЛАГЧ НАРЫН ХҮҮХДЭЭ АСАРЧ 
ХАЛАМЖЛАХ УР ЧАДВАРЫГ НЭМЭГДҮҮЛЭХ 
ЧИГЛЭЛД ХАМТРАН АЖИЛЛАЖ БАЙНА

Бидний дэмжлэг үзүүлж буй аргачлал:



Бага насны хүүхдийн асаргаа халамж, боловсролыг дэмжих чиглэлд бид 
Уанскай байгууллагын “Илүү сайхан ирээдүйг бүтээх нь” төсөл хөтөлбөрийг 
дэмжин ажилладаг. Уанскай нь 1998 онд байгуулагдсан ашгийн бус байгууллага 
бөгөөд дэлхий даяар эрсдэлтэй нөхцөлд байгаа хүүхдүүд ирээдүйдээ сайн 
сайхан амьдрах боломжийг нэмэгдүүлэхийн тулд бага насны хүүхдийн эрт 
үеийн боловсрол, хүүхдээ ойлгон хөгжүүлэхийн ач холбогдлыг тэдний асран 
хамгаалагч, эргэн тойрны хүмүүст ойлгуулдаг, практик арга аргачлалыг зааж 
сургадаг байгууллага юм.

Шийдвэрлэхээр зорьсон асуудал:

Улаанбаатар хотын гэр хороололд амьдран суугаа бага насны хүүхдүүдэд 
чанартай, орлогод нийцсэн хүүхэд харах үйлчилгээний хүртээмж тун 
хангалтгүй байдаг. Тэд дийлэнхдээ орон зайн хувьд давчуу сууцанд 
амьдарч, тоглоомын талбай зэрэг хүүхдэд ээлтэй орчин хангалтгүй байна. 
Эдгээр олон хүчин зүйлсийн улмаас бага насны хүүхдүүдэд суралцах, 
тоглох, хөгжих боломж харьцангуй хомс байна. Мөн түүнчлэн эцэг эх, асран 
хамгаалагч нарын бага насны хүүхдийн хөгжлийг дэмжих талаарх мэдлэг 
ойлголт сул бөгөөд тэдэнд зориулсан энэ чиглэлийн сургалт үйл ажиллагаа 
хангалтгүй байна. Эдгээр тулгамдаж буй асуудлуудын улмаас бага насны 
хүүхдүүд хүүхэд насандаа бүрэн хөгжиж, боловсорч чадахгүй төдийгүй бие 
бялдар, танин мэдэхүй, хэл яриа, сэтгэл хөдлөл-нийгэмшихүйн хөгжлийн 
хоцрогдолтой болох эрсдэлийг дагуулж байна.



Шийдэл:

Эцэг эх, асран хамгаалагч нарт зориулан, эрт үеийн тархины хөгжлийн ач холбогдлыг таниулах 
болон хүүхдээ ойлгон хөгжүүлэх (responsive caregiving) аргазүйн сургалтуудыг зохион байгуулах:
Нотолгоонд суурилсан Гэр бүлийг чадавхжуулах сургалтын хөтөлбөр нь 0-3 насны хүүхэдтэй 
эцэг эхчүүдэд хүүхдийнхээ нийгэмшихүй-сэтгэл хөдлөл, танин мэдэхүй, бие бялдрын хөгжилд нь 
дэмжлэг үзүүлэх практик арга хэрэгсэл, стратегиар хангаж, эерэг харилцаа бий болгон хүүхдээ 
ойлгон хөгжүүлэх чанартай асаргаа халамж үзүүлэх зорилготой юм.

Гэр бүлүүдийн хоорондын харилцааг бэхжүүлж, хүүхдийн хөгжилд нэг нэгэндээ дэмжлэг, туслалцаа 
үзүүлдэг хөршийн холбоог бий болгох:
Гэр бүлийн төв нь үйлчлүүлж буй эцэг эхчүүд хоорондоо хөршийн холбоо бий болгох боломжийг 
үүсгэж байгаа бөгөөд туслалцаа дэмжлэг шаардлагатай үед эцэг эхчүүд нэгэндээ тусалж, ингэснээр 
хүүхдийн чанартай асаргаа халамж алдагдахгүй байх нөхцөлийг бүрдүүлж байгаа юм.

Хүүхдүүдэд зориулсан тоглох, суралцах аюулгүй орчныг нэмэгдүүлэх, хүртээмжтэй болгох:
Сургалтад хамрагдаж буй бүх гэр бүл сургалтын өмнө болон дараа нь тус төвийн тоглох, суралцах 
боломжтой аюулгүй орчныг ашиглахад нээлттэй байдаг. Эцэг эх болон хүүхэд хоорондын харилцааг 
бэхжүүлэхийн тулд тоглоомд суурилсан байдлаар бусад ур чадваруудыг Уанскай байгууллагын 
сургагч багш нар мөн заадаг юм.

Та хэрхэн хувь нэмрээ оруулж болох вэ:

Хэрэв та Уанскай байгууллагатай хамтран 
ажиллахыг хүсвэл Төсөл хөтөлбөр, хамтын 
ажиллагаа хариуцсан захирал Зена Коллинзтэй 
Zena@onesky.org хаягаар эсвэл Монгол дахь 
захирал Тогоочийн Мөнхтуултай Munkhtuul.
Togooch@onesky.org хаягаар холбогдоно уу.

6-р сарын 30-аас өмнө цугларсан нийт 
хандивыг АНУ-ын нэгэн өгөөмөр хандивлагч 

1

2

3

дүйцүүлэх хүсэлтэй байгаа тул таны өгсөн 
хандивын хэмжээ хоёр дахин нэмэгдэх юм.

Лоринэт Сангийн хамтын ажиллагаа болон 
сангийн талаарх дэлгэрэнгүй мэдээлэл авахыг 
хүсвэл дараах хаягуудаар холбогдоно уу 
info@lorinetfoundation.org, 
https://www.lorinetfoundation.org/.



Трансвест Монголиа компани нийгмийн 
хариуцлагын хүрээнд хүүхэд, залуучуудын 
боловсролд хувь нэмрээ оруулсаар ирсэн билээ. Бид 
энэ жил Улаанбаатар хотын алслагдсан дүүргийн 
сургуулиудын ахлах ангийн сурагчдын хувь хүний 
хөгжил, аюулгүй амьдрах ухааны боловсрол, ёс 
зүйн боловсрол, нийгэмд идэвхтэй оролцоотой 
бие хүн болоход төлөвшихөд нь туслах зорилгоор 
“Боловсрол Дэмжих Хөтөлбөр”-ийг хэрэгжүүлэн 
ажиллаж байна. Энэ удаагийн хөтөлбөрөөр Трансвест 
Монголиа компанийн Сургалт, Хөгжлийн менежер Г. 
Чинзориг хувь хүний хөгжил, зөөлөн болон хатуу ур 
чадварын талаар сонирхолтой хичээлийг СХД-ийн 
76-р сургуулийн ахлах ангийн сурагчдад амжилттай 
мэдлэг түгээлээ. 

Манай чадварлаг баг хамт олон цаашид 
үргэлжлүүлэн хэрэгцээ шаардлага ихтэй байгаа 
алслагдсан сургуулиудийн сурагчдад хувь хүний 
боловсрол, аюулгүй ажиллагаа, сэтгэл зүйн эрүүл 
мэнд, хүмүүжил, хандлага гэх мэт олон сэдвийн 
хүрээнд ирээдүй болсон залуу, хойч үедээ мэдлэг 
түгээх үйлсээ үргэлжлүүлэх болно. 

БОЛОВСРОЛ ДЭМЖИХ 
ХӨТӨЛБӨР ХЭРЭГЖҮҮЛЖ 
ЭХЭЛЛЭЭ. 



 Трансвест Монголиа компани зудын эрсдэлийн улмаас үүссэн 
нөхцөл байдалтай холбогдуулан малчдадаа туслах “Халуун Сэтгэл” 
хандивын аяныг зохион байгуулж нийт 7 тонн орчим тэжээлийг 
Дундговь аймгийн Дэрэн сумын Алаг Өндөр багийн 50-н малчин 
өрхөд хүлээлгэн өглөө.

“ХАЛУУН СЭТГЭЛ” МАЛЧДАД 
ТУСЛАХ АЯН ӨРНҮҮЛЛЭЭ.





БОНЗ тоо баримт:   
Юнител Групп

https://www.unitel.mn/sustainability/



дэлхийн зөн монгол, ану-ын 
төрийн департменттэй хамтран 
"хүүхэд хамгааллын компакт 
төсөл"  хэрэгжүүлж байна.

АНУ-ын Төрийн Департаментын Хүн худалдаалах асуудлын төлөв байдлын тайланд дурдсанаар Монгол Улс 
нь 2-р шатлалд багтдаг ба хүн худалдаалах гэмт хэргийн хохирогчдыг хүлээн авдаг, илгээдэг төдийгүй 
хохирогчид мөн дамжин өнгөрдөг улсын тоонд багтдаг. Хэдийгээр Монгол Улс хүн худалдаалахтай тэмцэх 
эрх зүйн орчноо сайжруулах талаар өргөн цар хүрээтэй алхам хийсэн ч хэдхэн хэргийг л шүүхэд өгч, олон 
гэмт хэрэгтэн зохих ял шийтгэлээр шийтгүүлээгүй байдаг.

2020 оны 4-р сард АНУ ба Монгол Улсын Засгийн газар 
Хүүхэд хамгааллын түншлэлийн компакт гэрээнд гарын 
үсэг зурж, Хүүхэд хамгааллын түншлэлийн компакт 
төслийг Дэлхийн Зөн Монгол ОУБ, Азийн сан 2021 оноос 
2024 оны хооронд дотоодын төрийн бус байгууллагууд 
болох Талита Ази, Хүйсийн тэгш эрхийн төв, Анбоунд 
Монгол, Хөөрхөн зүрх ТББ-ын хамтаар хэрэгжүүлж байна. 
Төсөл нь хүн худалдаалах гэмт хэрэгт өртсөн хүүхдийн 
хэргийг мөрдөн шалгах, хянан шийдвэрлэх ажиллагаанд 
хохирогч төвтэй арга барил, хандлагыг хэрэгжүүлэх, 
хохирогч хүүхдийн бие махбод, сэтгэл зүйн гэмтлийг 
нөхөн сэргээх, хохирлыг барагдуулахад  чиглэсэн цогц 
үйлчилгээг үзүүлэх, улмаар хүүхдийн эсрэг үйлдсэн хүн 
худалдаалах гэмт хэргийн бүх төрлөөс урьдчилан 
сэргийлэхэд төрийн болон иргэний нийгмийн 
байгууллагын  чадавхыг бэхжүүлэх, хамтын ажиллагааг 
сайжруулахад оршино.

Олон улсын эксперт, хүүхэд хамгааллын 
түншлэлийн компакт төслийн зөвлөх  Лаура 
Кордиско Цай: “Хүн худалдаалах гэмт хэргийн 
хохирогч хүүхдүүд олон төрлийн хүнд хэцүү 
гэмтлийг авсан байдаг. Үүнд хүн худалдаалах 
гэмт хэргийн хохирогч болсноос үүдэн гарах 
гэмтлүүд төдийгүй, хүүхдийн хүчирхийлэл, гэр 
бүлийн хүчирхийллийн хохирогч, гэрч болох, 
асран хамгаалагч, гэр бүлийн хайртай дотнын 
гишүүдээсээ хагацах, салах, тусгаарлагдах, 
ядуурал, хүнд хэцүү аймшигтай нөхцөл 
байалтай нүүр тулсан зэрэг асуудлууд багтдаг. 
Хүн худалдаалах гэмт хэргийн хохирогч 
хүүхэдтэй ажиллаж буй мэргэжилтнүүд хүүхдэд 
үйлчилгээ үзүүлэхдээ тэдний туулсан, даван 
гарах гэж хичээж буй гэмтлүүдийг ойлгож, 
тэдэнд эргэн хэвийн нөхцөл байдалдаа орох, 
аюулгүй, тайван мэдрэмж өгөх нь чухал юм.”

Хүүхдэд ээлтэй, шударга ёсны тогтолцоо нь хүүхдийн өмнө эсхүл хойно биш яг л хамт алхаж “найз” нь байж 
хүүхдийн нэр төр, ашиг сонирхлыг хамгаална. Хүүхдэд эелдэг, найрсаг хандах нь тэднийг хамгаалахад 
дэмжлэг үзүүлнэ. Төслийн хүрээнд цагдаагийн 5 газар, хэлтсийн харьяанд хүүхдэд ээлтэй өрөөг байгуулжээ.



Хүүхдэд ээлтэй өрөө нь анхан шатны сэтгэлзүйн дэмжлэг үзүүлэх орон зай болдог ба 
хүүхдийг тайтгаруулах, тайвшруулахад чухал нөлөөтэй. Өнгөрөгч хоёр жилийн хугацаанд хүн 
худалдаалах гэмт хэргийн 300 гаруй хохирогч давтагдсан тоогоор эдгээр өрөөнд ирж зохих 
үйлчилгээ авчээ.

Нийслэлийн Цагдаагийн Удирдах Газрын Мөрдөн шалгах Газрын даргын ярилцлагад дурдсанаар 
“хүүхдэд ээлтэй өрөөтэй болохоос өмнө хүүхдээс мэдүүлэг авах их хэцүү байсан. Хүүхдийг 
тайвшруулах өрөө, тоглоом зэрэг байхгүйгээс хүүхдээс мэдүүлэг авахад их хичээл зүтгэл 
шаарддаг, хүндрэлтэй зүйл олон байлаа. Мөн хуучирсан тавилга өрөө нь хүүхдэд тухгүй, хүүхдийг 
айлгах, ахин гэмтэлд оруулах эрсдэлтэй байсан юм.”

Мөн төслийн хүрээнд 50 гаруй хохирогч хүүхдийг хамгаалах байранд авч үйлчилгээ 
үзүүлсэн байна. Хохирогч хүүхдүүдийн хэрэгцээг хангахад хамгаалах байрны үйлчилгээ нэн чухал 
бөгөөд хүүхдийг эргэн нийгэмших, хэвийн байдалд ороход туслах чухал үйлчилгээг энд үзүүлдэг. 
Төслийн багийн энэ жилд хүрэхээр зорьж буй нэгэн томоохон зорилго бол ХНХЯ, ХГБХХЕГ болон 
бусад байгууллагуудтай хамтран Монгол Улсад анх удаа хүн худалдаалах гэмт хэргийн хохирогч 
хүүхдийн үйлчилгээний бүртгэлийн системийг хөгжүүлэн нэвтрүүлэхээр ажиллаж байна. 
З
асгийн газар болон бусад оролцогч талуудтай хамтран ажилласны үр дүнд хүн худалдаалахтай 
тэмцэх тухай хуульд хохирогч хүүхдэд үйлчилгээ үзүүлэх салбар дундын хамтарсан баг байгуулах 
тухай асуудал тусгагдсан байна. Мөн түүнчлэн хүн худалдаалах гэмт хэргийн хохирогчид хууль 
зүйн туслалцаа үзүүлэх журмыг Хууль зүй дотоод хэргийн сайдаар батлуулсан нь 
www.legalinfo.mn сайтад тавигдаж олон нийтэд хүрсэн.



ОРОН НУТАГ, ДҮҮРГИЙН ХҮН АМЫН АМЬЖИРГАА

АмЧам Монгол, эрхэм гишүүд Lorinet сан, Дэлхийн Зөн Монгол 
олон улсын байгууллагатай хамтран эмэгтэйчүүд, хүүхэд, 
залуучуудад чиглэсэн анхан шатны нийгэмд хэрэгжүүлж буй ач 
холбогдолтой бүтээн байгуулалтын төслүүдтэй танилцах, зочлох 
аялалд таныг урьж байна. Орон нутаг, дүүргүүдэд үзүүлэх 
нөлөө, эерэг өөрчлөлтийг өөрийн биеэр судлах, хамтран 
ажиллах, мэдлэг хуваалцах боломжтой. 
Хэрэв та аялалд нэгдэхийн хүсч байгаа бол 6-р сарын 18-ны 
дотор event@amcham.mn хаягаар ирцээ баталгаажуулна уу.

Нэмэлт мэдээлэл авахыг хүсвэл 7000-3437, 9587-5000 дугаарын 
утсаар бидэнтэй холбоо барина уу.

